
I1. ORDINATIO ZOLAVIENSIUM

Sigismundus Dei gratia rex Poloniae etc, necnon terrarum Cracoviae, Sandomiriae, Siradiae,
Lanciciae, Cuiaviae, Russiae, Prussiae, Culmensis, Elbigensis Pomeraniaeque dominus et haeres.
Manifestum facimus tenore praesentium universis et singulis, quibus expedit: decet Maiestatem
Regiam ita commoda sua augere, ut etiam subditorum non negligantur.

1. Cupientes igitur tam Maioris, quam Minoris Insulae, Zolawa nuncupatae', in districtu
Marienburgensi sitae conditionem facere meliorem, quarum insularum iurati senioresque et tota

communitas certis gravaminibus se premi et affici exposuerunt, quomodo licet secundum antiquam
consuetudinem non plus quam unum iugerum?, alias morgi, ex quatuor laneis feni incidebant, colligebant et in
orreum arcis nostrae Marienburgensis conducebant, tamen quia per procuratores et officiales illius arcis
nostrae cogi consueverunt, ut unum et dimidium iugerum® alias morgi, ex quatuor mansis inciderent,
colligerent et in horreum inducerent, ideo cupientes, ut sicut alii subditi nostri, in iuribus et consuetudinibus
antiquis et approbatis conserventur®, pro parte dictorum insulanorum utriusque Insulae his litteris nostris
censemus et decernimus in futurum observandum, quod ipsum fenum non aliter! nec alio modo, quam
secundum antiquam consuetudinem, hoc est de quatuor mansis unum iuger® alias morgi feni incidere, colligere
et in horreum praediorum arcis nostrae praedictac Marienburgensis inducere tenebuntur. Salvo eo, quod ubi et
quando nos aut successores nostros in arce praedicta Marienburgensi constitui contigerit, extunc illo anno
fenum incidere et colligere ac in horreum praediorum arcis praedictae inducere tantum, quantum necessitas
pro adventu nostro exposcerit, tenebuntur.

2. Item quia etiam exposuerunt praedicti seniores et iurati suo et totius communitatis utriusque Insulae
nomine, quomodo graviter dampnificarentur, dum illis una metreta avenae per quatuor solidos tantum in arce
nostra Marienburgensi solveretur, ideo volentes nos eos consolatos efficere, statuimus et decernimus
praesentibus, quod deinceps officiales et procuratores nostri solvant illis et cuilibet eorum quamlibet metretam
avenae per quinque solidos sine ulla ipsorum colonorum difficultate.

3. Item pretium sive salarium alias Schreibgelt, quod a colonis praedictis utriusque Insulae dispensatori
vel eius vicesgerenti a solutione census et lignorum dari ex quadam consuetudine consueverat, hanc
consuetudinem nos abolemus et in nihilum perpetuo redigimus, quin immo istud salarium abrogamus tenore
praesentium mediante in perpetuum.

4. Postremo gravi in querela praedicti coloni utriusque Insulae nobis exposuerunt, quomodo
prohiberentur illis frumenta, domi sudore et labore eorum elaborata, his, quibus possent et vellent, vendif; sed
nos tam eorum utilitati, quam civitatum nostrarum, in terris Prussiae existentium, indemnitati providere
cupientes, ita censemus observandum, non tamen diutius, quam hinc ad unius anni decursum, quod dicti
insulani utriusque Insulae frumenta, domi et labore ipsorum elaborata, [ad] civitates nostras Elbingensem,
Gdanensem et Marienburgensem ducant et vendant, ita tamen, quod soli inter se insulares haec ipsa frumenta,
cuiuscunque grani sint, vendere et emere non praesumant sub poena nostra regia et amissione frumenti
venditi. Nolumus etiam, ut in villis aliqua fora exercerentur in detrimentum et praeiudicium civitatum
nostrarum.

5. Quocirca magnifico Stanislao de Cosczielecz palatino Iunivladislaviensi et capitaneo Marienburgensi
et aliis officialibus et procuratoribus arcis nostrae praedictae mandamus, ut praedictos insulanos utriusque
Insulae in praemissis omnibus conservetis et conservari curetis, pro gratia nostra secus non facturi.

Harum, quibus sigillum nostrum est appensum, testimonio litterarum. Datum Thorunii in conventu
generali, feria sexta post festum sanctae Luciae anno Domini millesimo quingentesimo decimo nono [16 XII
1519], regni nostri XIII-o. Relatio magnifici Christophori de Schidlowiecz palatini et capitanei Cracoviensis
ac regni Poloniae cancellarii.

